
A ESCOLA DOS PIRATAS

Obxectivos

• Fomentar a fantasía e a imaxinación.

• Desenvolver a creatividade.

• Educar a colaboración entre os compañeiros. 

• Exercitar a atención na lectura. 

Orientacións

As estratexias de animación á lectura propostas para esta obra teñen por obxecto que o

neno valore a importancia da imaxinación e aprenda a gozar dunha obra literaria. 

Neste libro, que trata dunha clase que de socato se converte nun barco pirata, é impor-

tante centrar e poder utilizar o conto como pretexto para abordar o tema das relacións

entre o profesor/a e o alumnado. Trátase dun relato moi axeitado para o segundo ciclo

de Primaria, porque o autor soubo personalizar os rapaces protagonistas con acerto e

iso facilita a rápida identificación dos alumnos cos personaxes.

ACTIVIDADE 1
(Previas á lectura): IMOS SER PIRATAS

Obxectivos

• Traballar en equipo. 

• Desenvolver a imaxinación.

• Introducirnos no mundo dos piratas.

Descrición 

Fixándonos no título do libro, a escola dos piratas, imaxinemos que a nosa clase é unha

illa onde habitan cinco grupos distintos de piratas. Cada grupo debe, en media hora,

decidir os nomes de cada un dos membros da súa tripulación, quen será o capitán pira-

ta e como se chama o seu barco e debuxar unha bandeira pirata que identifique o seu

grupo. Seguidamente terán que inventar ou recordar unha canción pirata. 

Tras finalizar o tempo, cada tripulación sairá ao medio da clase. O capitán presentará os

seus mariñeiros e xuntos terán que cantar a canción.

Orientacións

O profesor deberá orientar a cada grupo e valorar o equipo máis orixinal.

ACTIVIDADE 2
(Previas á lectura): ¿ONDE ESTÁ O TESOURO?

Obxectivos

• Divertirnos. 

• Aumentar a capacidade de dedución. 

• Traballo en equipo. 

Descrición 

O profesor agochará un tesouro (moeda, caramelos...), sen dicir de que se trata, na

clase. 

Cada un dos equipos poderalle formular cinco preguntas ao profesor/a sobre a localiza-

ción do tesouro. Este só poderá responder si ou non. 

Tras rematar a rolda de preguntas, o capitán de cada equipo ten cinco minutos para

intentar localizar o tesouro. 

O equipo que antes o localice gañará.

ACTIVIDADE 3
(Durante a lectura): FÁGASE A LUZ

Obxectivos

• Coñecer e valorar a importancia da electricidade na nosa vida diaria. 

• Fomentar a imaxinación como recurso para facilitar a resolución de conflitos. 

Descrición 

No transcurso do libro, chega un momento en que a escola queda sen electricidade. 

É por iso polo que, ao chegar a hora da comida, non poden cociñar. 

Imos pensar nas consecuencias de vivir sen electricidade. 

En grupos de cinco ou seis persoas escribirase nun papel todo aquilo que utilizamos

diariamente grazas á existencia da electricidade. 

Agora, sen electricidade, ¿como poderiamos seguir facendo esas mesmas cousas? 

Todas as respostas valen. Ao final da sesión, poñeranse en común e elixiranse as máis

orixinais.

ACTIVIDADE 4
(Durante a lectura): FÁGASE A LUZ

Obxectivos

• Expresión corporal.

• Espertar o interese pola dramatización. 

• Educar a comprensión ante a lectura en voz alta. 

• Ensinar a distinguir os personaxes da historia.

Descrición 

No capítulo seis do libro, prodúcese unha rebelión coma Deus manda. O animador

reparte os papeis principais e desígnase un narrador. Cada personaxe incluído 

O grupo de nenos xeral, terá dez minutos para escoller o seu personaxe e caracterizar-

se. Cando estean todos preparados leremos en voz alta o capítulo, dramatizando cada

un a súa parte.

Orientacións 

O profesor axúdalles aos nenos a caracterizarse, e os pequenos disfraces realizaranse

con material escolar, papel, lapis de cores...

ACTIVIDADE 5
(Depois da lectura): ¿QUEN SON?

Obxectivos

• Coñecer en profundidade os personaxes.

• Exercitar a atención. 

Descrición 

O profesor escribirá en pequenas tarxetas o nome dos distintos personaxes do libro. 

Pedimos un voluntario e colócaselle na fronte o nome dun deles de maneira que toda a

clase o poida ver, pero el non. 

Toda a clase iralle indicando por quendas as características físicas e persoais deste, de

maneira que o poida adiviñar nun tempo predeterminado. 

Tras adiviñar o personaxe, leremos en voz alta a recensión que aparece ao final do libro

e o neno escolleito terá que dicir o que ten en común ou non con ese personaxe. 

Así sucesivamente cos distintos personaxes do conto. 

ACTIVIDADE 6
(Durante a lectura): XOGO ORIENTAL

Obxectivos

• Visión espacial. 

• Enriquecer a imaxinación. 

• Estimular a atención.  

Descrición 

O animador repártelle a cada equipo catro folios en branco cos que realizarán:

– Dous círculos 

– Catro triángulos 

– Dous rectángulos 

– Tres cadrados 

A animación consiste en que cada grupo terá que elaborar co seu conxunto de pezas a

escola barco mais orixinal. Para iso poden utilizar as cores que queiran e pegar o resul-

tado nunha cartolina. 

Cada grupo expoñeralle o seu traballo ao resto da clase e, entre todos, votarán o que

máis lles guste. 

Orientacións 

O profesor deberá axudar á elaboración das figuras.

